
Munduak hiri bakarrean

Hirietako bazter auzoetan 827 milioi lagun bizi dira egun, eta neurri gogorrak hartzen ez badira, laster mila milioi izango dira

Hiriak handitu ahala areagotzen dira gizarte desorekak, NBEren arabera

Ixiar Zubiaurre. 

Barru-barruko irrikek eraginda mundua berriro egitea. Horrek izan behar du gizakiaren ahalegin sendoena; arrakastatsuena, Robert Park hiri-soziologoaren hitzak aintzat hartuz gero. Eta hala, hiria omen da gizakiak eraikitako mundua; eraikitzen ari zela, ohartu gabe, hiriak bera egin badu ere. Akaso horregatik, gaur egun gehiago dira hiriak egiten dituenak, hiria egiten dutenak baino. Eta izango da munduan jende gehiegi dagoela, eta soberan daudenek nonbait bizi behar dutela -munduko biztanleen erdia baino gehiago hirietan bizi dira gaur egun-; edo, bestela, hirigintza erdi mailatik gorako hiritarren pribilegio bihurtu dela. Baina hiriak munduaren antz handiegia hartu du azkenean; eta dagoeneko ez da ezberdintasunak handi diren errealitate kroniko baten parte baino. Horren ondorio da NBEko Hirien Foroa ere: hiriak berriro eraikitzen hasteko ahalegin bat gehiago. Rio de Janeiron, bederen, asmo horrek bildu ditu asko. 

827 milioi lagun bizi dira hirietako bazter auzoetan. NBEk dio, baina, denbora gutxian mila milioi izango direla; eta ez dela beste irtenbiderik izango, muturreko neurriak hartzea baino. Haatik, hirigintzak ez du etenik; alderantziz. Hain azkar handitu dira, hiriak konurbazio edo megalopoli bihurtu dira. Elkarren ondoan dauden hiriak bat egin izanaren ondorioz gertatu da; hirien arteko korridoreak irentsi eta zementu bihurtu izanagatik. 

Ez du horrek espazioa adina batu gizartea, ordea. Hiriak handi egin ahala, herritarren arteko aldeak nabarmenak bihurtu baitira. Eta distantziek mugikortasuna zaildu dute, garestitu; zer esanik ez periferian bizi direnentzat -behartsuenentzat, alegia-, zentrora iristeko kilometroak egin behar baitituzte. Johannesburgon, besteak beste, ehun kilometro aise egin daitezke hiritik atera gabe. 

Munduan 40 bat megalopoli daude egun. Biztanleria osoaren %18 pilatzen da haietan, baita jarduera ekonomikoaren %66, edota zientzia eta teknologia arloko berrikuntzen %85 ere. Eta konurbazioetako batzuk hain handiak dira, euren gisan mundu bat diruditela: Hong Kong, Shenzen eta Guangzhou artean 120 milioi lagun bizi dira. 43 milioi lagun, berriz, Rio de Janeiro eta Sao Paulo arteko korridorean. Latinoamerikako konurbazio handiena da Sao Paulo. 

Hiriak hondatzen 
Gaur egungo erronken aldean eskasak dirudite mende hasieran jarritako helburuek. NBEk Munduko Hirien Egoera, 2010/2011 txostenean jasotako ondorio nagusien artean da hori. Hala, egindakoari dagokion meritua kendu gabe ere, arazo bihurtu den errealitate baten berri eman nahi izan du nazioarteko erakunde horrek. 

Azken hamar urteetan 227 milioi lagun atera dituzte hirietako bazter auzoetatik. Ondo bete dituzte, hortaz, Milurteko Helburuak, aurreikusi baino lehenago, gainera. Haatik, eta hirigintza eta garapena eskutik joan diren arren, haiek handitu ahala gizarte desorekak nabarmenagoak bihurtu dira. «Hirigintza aberastasunaren adierazle dela baieztatu ahal izan dugu. Baina, aldi berean, ezberdintasunak, legez kanpoko kokaguneak, favelak areagotzen ditu», azaldu du Eduardo Lopez Morenok, txostena egiten parte hartu dutenetako batek. 

Badira, dena dela, eredutzat hartu behar diren adibideak ere. Hala Txinan nola Indian, urrats garrantzitsuak egin dituzte: txabola auzoetan bizi ziren 125 milioi lagunen bizi baldintzak hobetu dituzte munduan toki eske ari diren bi horiek. 

«Hiriak hondatzen ari dira. Helburu handizaleagoak behar ditugu, eta hirigintza beste hainbat neurrirekin indartu», azaldu du, baina, Anna Tibaijuka NBEko Habitat agentziako zuzendariak. Handitu ahala hondatzen diren horiek, dena dela, ez diote hazteari utzi: bazter auzoetan bizi direnen kopurua urtean %10 igo baita. 

Desorekak beste hainbestekoa izan du. Eta horrek kezkatzen ditu hiri soziologia grinez aztertu duten idazle amorratuak. Mike Davis, gehien, pobreziak izutzen dituen aberatsek kezkatzen dute; hiriak, harresiak eraikitzen dituztenak direlako, azken finean. Eta hala, ekonomiak neurtutako distantzietan, elkarrengandik urrun ageri diren munduak biltzen ditu hiriak. Hiri handi haietan, Davisek dioenez, ez da muturreko giza taldeen arteko elkarbizitzarako espazio publikorik. 

NBEren Hirien Foroan 15.000 lagunek hartu dute parte 

Bosgarren aldia da NBE Nazio Batuen Erakundeko Hirien Foroa egiten dutela; bi urtez behin biltzen dira hiriak hobeto egiteko moduez hitz egiteko. Aurten Rio de Janeiron antolatu dute konferentzia, eta 15.000 lagun ari dira parte hartzen han, agintari eta adituak, tartean. Bihar amaituko da konferentzia. 

